Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
15.
Apakah rancangan kerajaan negeri dalam menggalak serta mempromosikan tapak warisan di Pulau Pinang ke seluruh dunia?

Y.A.B. Ketua Menteri:
15.
Perancangan kerajaan negeri dalam menggalakkan dan mempromosi tapak warisan di negeri ini adalah dengan menerbitkan risalah pelancongan untuk memberi pendedahan kepada pelancong dalam dan luar negara.  Kerajaan negeri juga memberi fokus kepada teras warisan ini di dalam semua program penggalakan pelancongan dalam pameran-pameran pelancongan antarabangsa.

Kerajaan negeri turut memuatkan iklan-iklan di majalah pelancongan yang menekankan ciri-ciri warisan dan sejarah demi memberi pendedahan terhadap pelancongan warisan negeri Pulau Pinang.  Papan-papan iklan turut menggambarkan ciri-ciri warisan yang sama untuk memberi lebih publisiti kepada pelancongan tempatan dan luar negeri.

Selain dari itu, kerajaan negeri telah menerbitkan video pelancongan baru yang turut memuatkan elemen-elemen warisan, kebudayaan serta sejarah bagi memperkenalkan tempat pelancongan di Negeri Pulau Pinang.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
16.
(a)
Apakah rancangan kerajaan negeri untuk menaik taraf Pelabuhan               
Pulau Pinang?

(b)
Adakah kerajaan negeri bersedia meminta bantuan kewangan daripada kerajaan pusat untuk menggantikan feri lama dengan jetcat atau hovercraft ?

(c)
Adakah kerajaan negeri bersedia memperuntukkan satu bajet untuk menggantikan feri lama sekiranya Kerajaan Pusat enggan menghulurkan bantuan kewangan? 

Y.A.B. Ketua Menteri:
16.
(a)
Sebarang perancangan dan peruntukan untuk menaik taraf pelabuhan adalah di bawah bidang kuasa Kementerian Pengangkutan. Kerajaan Negeri hanya berperanan memberikan cadangan dan 
membuat pemantauan ke atas  aktiviti-aktiviti pelabuhan .

(b)
Terdapat cadangan supaya mengasingkan penumpang pejalan kaki dengan penumpang berkenderaan. Kerajaan Persekutuan pernah mencadangkan supaya Kerajaan Negeri mengguna pakai “catamaran” untuk membawa penumpang pejalan kaki. Feri-feri sedia ada akan digunakan untuk membawa penumpang berkenderaan. Walaubagaimanapun disebabkan ia melibatkan kos yang terlalu tinggi untuk melaksanakannya maka  cadangan tersebut  tidak dapat dilaksanakan. 

(c)
Buat masa ini, kerajaan negeri tidak merancang untuk menggantikan feri-feri lama kerana kos yang tinggi. 

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
17.
Adakah kerajaan negeri mempunyai rancangan untuk menggalakkan rakyat memasang rainwater tank atau greywater system untuk memelihara alam sekitar dan sumber air kita?

Y.A.B. Ketua Menteri:
17.
Kerajaan Negeri bersama Perbadanan Bekalan Air Pulau Pinang Sdn Bhd (PBAPP) memang sentiasa menggalakkan pengguna air di Negeri Pulau Pinang untuk menjimatkan air dan mengelakkan pembaziran dengan mengambil langkah-langkah penggunaan yang munasabah, serta menggunakan alat/teknologi penjimatan air yang terdapat di pasaran.  Cadangan untuk menggalakkan memasang rainwater tank atau greywater system adalah baik supaya dapat mengoptimumkan penggunaan air dengan cara mengitar semula air terpakai dan mengumpulkan air hujan.

Buat masa ini, Kerajaan Negeri mahupun pihak PBAPP tidak membuat sebarang promosi penggunaan peralatan atau teknologi tertentu  seperti pemasangan sistem rainwater tank atau greywater system untuk pengguna Pulau Pinang memandangkan kos permulaan yang agak tinggi.  Walau bagaimanapun, kajian sedang dijalankan oleh pihak PBAPP untuk melaksanakan program penjimatan air di Negeri Pulau Pinang, melalui program bersifat pendidikan yang berkemungkinan cadangan penggunaan teknologi terkini ini boleh disyorkan.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
18.
(a)
Adakah  kerajaan  negeri  akan  melaksanakan  kaedah  atau polisi yang 
lebih berkesan dan cepat dalam meluluskan permohonan bantuan 
kebajikan?

(b)
Sekiranya ada, sila nyatakan kaedah atau polisi yang berkenaan.

(c) 
Sekiranya tidak, nyatakan sebab-sebabnya. 

Y.A.B. Ketua Menteri:
18.
Kerajaan negeri sentiasa mengutamakan kebajikan rakyat.  Melalui Jabatan Kebajikan Masyarakat (JKM) pelbagai bantuan telah disediakan kepada mereka yang memerlukan. Namun begitu ada beberapa kekangan yang dihadapi dalam melaksanakan bantuan-bantuan walaupun pelbagai kaedah telah diusahakan.

Setiap permohonan bantuan perlu disiasat dalam tempoh dua minggu dan kelulusan bantuan / pembayaran boleh diterima oleh pemohon dalam tempoh satu bulan.  Namun begitu, keputusan kelulusan hanya boleh diberi jika dokumen sokongan yang di perlukan dari setiap permohonan lengkap. Kaedah yang akan diambil oleh kerajaan negeri melalui JKM dalam usaha untuk mempercepatkan kelulusan permohonan bantuan adalah melalui program task force di setiap daerah.  Walau bagaimanapun tidak dinafikan bahawa terdapat sebilangan kes yang mengalami kelewatan kelulusan.  Ini adalah berpunca dari pada perkara-perkara berikut:- 

(i)
Tidak mengemukakan dokumen yang lengkap. 

(ii)
Alamat tidak lengkap. 

(iii)
Pemohon tiada di rumah semasa lawatan dilakukan oleh pekerja kes; dan

(iv)
Pemohon berpindah tanpa memaklumkan jabatan.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
19.
Apakah kaedah atau langkah-langkah yang lebih berkesan akan diambil oleh kerajaan negeri untuk memastikan orang yang memerlukan rumah kos rendah dapat membeli/menyewa rumah tersebut?
Y.A.B. Ketua Menteri:
19.
Di antara kaedah-kaedah lebih berkesan yang akan diambil oleh kerajaan negeri untuk memastikan orang-orang yang mempunyai keperluan dapat membeli/menyewa rumah kos rendah adalah seperti berikut:

(a)    Mengadakan temu duga

(i)  
Proses temu duga untuk permohonan rumah sewa Projek Perumahan Rakyat (PPR) telah diadakan pada awal tahun 2008 bagi memastikan mereka adalah pemohon yang betul-betul layak dan memenuhi semua syarat-syarat yang telah ditetapkan serta memenuhi keperluan untuk ditawarkan rumah sewaan tersebut.  Mulai tahun 2009, perluasan proses temu duga tersebut akan turut diaplikasikan di dalam proses penawaran rumah untuk projek-projek Penswastaan dan Perumahan Awam Kos Rendah (PAKR) kerajaan negeri. Melalui kaedah ini, hasrat kerajaan negeri pemilihan secara yang telus dan adil akan dapat dibuat berdasarkan maklumat-maklumat yang dibekalkan dan keterangan daripada pemohon melalui proses-proses temu duga ini. 

(b)
Mewujudkan Sistem Pendaftaran Perumahan online (eRumah)

(i)   
Bagi memudahkan proses untuk membeli rumah Kos Rendah dan Sederhana Rendah serta menyewa rumah Projek Perumahan Rakyat (PPR), satu Sistem Pendaftaran Perumahan online (eRumah) telah dibangunkan dan dalam proses akhir ujian sebelum dilancarkan. Melalui sistem eRumah memudahkan proses pendaftaran permohonan perumahan sedia ada yang hanya berkonsepkan client-server kepada aplikasi yang berkonsepkan WEB.

 (ii) 
Melalui sistem ini juga membolehkan pemohon mendapatkan perkhidmatan yang ditawarkan oleh kerajaan negeri di mana-mana sahaja menerusi internet selaras dengan perkembangan teknologi masa kini. Ianya juga akan membolehkan pemohon membuat permohonan bagi rumah PPR, Kos Rendah dan Sederhana Rendah tanpa perlu berurusan di kaunter.  Bagi pemohon sedia ada pula, pemohon boleh menyemak dan mengemas kini profil maklumat peribadi mereka di samping melihat senarai projek aktif dan seterusnya membuat pilihan ke atas projek yang diminati. Manakala bagi pemilik rumah sedia ada pula, mereka boleh menyemak profil peribadi di samping menyemak rekod pembayaran yang telah dibuat.  

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
20.
(a)
Adakah benar bahawa proses pendaftaran hak milik strata lambat 
disebabkan wujudnya kaveat persendirian?

(b)
Adakah benar bahawa masih ada lebih kurang 5,000 hak milik strata yang  belum didaftarkan? 

(c)
Adakah benar bahawa cadangan Y.A.B. Ketua Menteri bagi meringkaskan proses pendaftaran hak milik strata telah ditolak oleh PTG Pulau Pinang? 

Y.A.B. Ketua Menteri:
20.
(a)
Tidak benar. Kewujudan kaveat persendirian tidak melambatkan proses pendaftaran hakmilik strata. Kaveat persendirian yang dimasukkan oleh individu / badan bertindak untuk menjaga kepentingan individu / badan ke atas tanah terbabit.

Tindakan individu / badan terbabit adalah bersesuaian dengan peruntukan Seksyen 322 Kanun Tanah Negara 1965.

(b)
Tidak benar. Rekod di Pejabat Tanah dan Galian Negeri Pulau Pinang menunjukkan hanya sejumlah 2,974 perserahan urusniaga dan bukan urusniaga yang belum didaftarkan bagi tarikh berakhir 31 Mac 2009. 

(c)
Tidak benar.  Cadangan Ketua Menteri Pulau Pinang, Y.A.B. Tuan Lim Guan Eng yang diumumkan dalam kenyataan akhbar The Star bertarikh 28 Februari 2009 untuk membantu menyelesaikan masalah urusniaga yang terhalang akibat kaveat pendaftar dalam Penyata Daftar Strata telah diteliti dan pihak Pejabat Tanah dan Galian Pulau Pinang telah mengambil tindakan untuk melaksanakan cadangan Y.A.B. Ketua Menteri tersebut. 

Bagi merealisasikan cadangan Y.A.B. Ketua Menteri, pihak Pejabat Tanah dan Galian melalui Surat Arahan PTG Bil. 6/2009 bertarikh 4 Mac 2009 telah mengeluarkan arahan bahawa semua pemilik petak yang terhalang daripada meneruskan urusniaga mereka disebabkan oleh pemasukan kaveat pendaftar dalam Borang 3, Penyata Daftar Strata meskipun petak mereka tidak terlibat langsung dengan sebab kaveat pendaftar tersebut dimasukkan, boleh menggunakan Surat Akuan Berkanun yang ditandatangani mengikut tatacara yang diperuntukkan bagi menjelaskan bahawa petak mereka tidak terlibat dengan sebab kaveat pendaftar tersebut dimasukkan. 

Sehingga kini, pihak Pejabat Tanah dan Galian masih lagi mengadakan perbincangan dari masa ke semasa dengan pihak Jawatankuasa Peguam Negeri Pulau Pinang untuk membincangkan proses yang dapat mempercepatkan lagi prosedur pendaftaran urusniaga mengikut lunas undang-undang yang dibenarkan. Ini bertujuan supaya kepentingan pemilik petak, pemasuk kaveat dan kerajaan dapat sama-sama dijaga.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
21.
(a)
Silakan berikan butir-butir atau jumlah cukai pintu MPPP dan MPSP yang tertunggak dari 2005 hingga 2009?

(b)
Sila senaraikan nama pemilik hartanah yang masih berhutang cukai pintu lebih daripada 10 tahun?

(c)
Apakah langkah-langkah yang akan diambil oleh kerajaan negeri untuk menuntut balik semua cukai pintu yang tertunggak?

Y.A.B. Ketua Menteri:
21.
(a)
Butir-butir atau jumlah cukai pintu MPSP yang tertunggak dari 2005 hingga 2009 adalah seperti berikut:

	Tahun
	Jumlah (RM)

	2005
	RM 49,815,471.48

	2006
	RM 51,497,363.33

	2007
	RM 55,768,377.09

	2008
	RM 50,559,781.44


(b)    
Terdapat 1600 akaun yang tidak membuat bayaran dari tahun 2003 hingga 2008 bernilai RM 24,197,545.33. Data sebelum 2003 telah dipindahkan ke sistem yang diguna pakai sekarang sebagai baki dibawa ke hadapan. Data untuk tahun 2002 dan sebelumnya perlu disemak secara manual untuk mendapat jumlah tahun sebenar tertunggak.

(c)    
Langkah-langkah / strategi yang akan diambil oleh MPSP untuk  
menuntut balik semua cukai pintu yang tertunggak adalah seperti berikut :

(i)
Waran tahanan – Borang H ( premis kosong )

(ii)
Waran Tahanan – Borang G di mana inventori harta dibuat dan rampasan akan dilakukan sekiranya pemilik gagal untuk membuat bayaran. Harta rampasan tersebut pula akan dilelong dan hasil lelongan akan digunakan untuk melangsaikan tunggakan cukai.



(iii)
Perbincangan bersama Pemilik tegar.


(iv)
Melantik Panel peguam. 

(v)
Cabutan bertuah untuk pemilik yang melangsaikan semua tunggakan termasuk membayar setahun cukai semasa.


(vi)
Melantik 13 bank sebagai agen kutipan MPSP.


(vii)
Bayaran secara ansuran, menghantar peringatan ansuran 
melalui sms atau surat.

(viii) Memantau pungutan cukai melalui sistem cukai taksiran di mana keseluruhan proses kerja dari pengeluaran bil sehingga penguatkuasaan boleh didapati melalui sistem ini.

(ix)
Bayaran secara on-line di portal MPSP atau portal Kerajaan Negeri menggunakan kad kredit atau MEP Fpx.

(x)
Kerjasama dengan agensi kerajaan setempat seperti Pejabat Tanah dan Daerah untuk membuat pungutan bil cukai. 

Agensi-agensi kerajaan lain yang telah berfungsi sebagai Agensi Setempat ialah PDC, PDC Setia Urus, PBA, TNB, TM, Pos Malaysia dan MPPP.


Bagi MPPP pula, butir-butir atau jumlah cukai pintu MPPP yang tertunggak dari 2005 hingga 2009 yang melebihi 10 tahun adalah seperti di Lampiran.

